
MARKAZIY OSIYONING ARABLAR TOMONIDAN ISTILO ETILISHI TARIXIGA DOIR BA’ZI MULOHAZALAR (VIII ASRGA QADAR AMALGA OSHIRILGAN DASTLABKI HARBIY YURISHLAR TARIXI BO‘YICHA)
Markaziy Osiyo xalqlari tarixida VII-IX asrlar tarixi alohida o‘rin egallaydi. Chunki, ushbu davr mintaqa xalqlari hayotining barcha jabhalarida – xoh u siyosiy-iqtisodiy bo‘lsin, yoinki, ijtimoiy-madaniy bo‘lsin, yangi tub burilish va o‘zgarishlarni qamragan davr bo‘lgan va bu jarayon mahalliy xalqlarning keyingi tarixiy taraqqiyot yo‘lida o‘ziga xos omil bo‘lib xizmat qilgan. Markaziy Osiyoda amalga oshirilgan arab istilolari turkiy xalqlarning orasida islom dinining yoyilishiga hamda musulmon madaniyatining shakllanishiga sabab bo‘ldi. Bu jarayon ham islom, ham dunyo tarixini o‘zgartirib, yangi bir era – davr boshlanishiga olib keldi [8, b. 35].
Ushbu davr mintaqada Arab xalifaligi hukmronligi davri bilan xarakterlanadi. Arab xalifaligining mintaqani o‘z tarkibiga kiritish jarayoni oson kechmagan, albatta. Bunda, ayniqsa, o‘sha davrlarda arablar tomonidan amalga oshirilgan istilochilik harakatlarining o‘rni alohida ahamiyatga ega bo’lgan. Mintaqada amalga oshirilgan arab istilolari tarixini o‘rganar ekanmiz, Arab xalifaligining Markaziy Osiyoni, jumladan, Movarounnahrni bo‘ysundirish uchun olib borgan kurashlari uch asr yuzini ko‘rgan deyilsa, mubolag‘a bo‘lmaydi. Arab xalifaligining mazkur mintaqada olib borgan harbiy yurishlari 53-hijriy (673-milodiy) yildan toki 191-hijriy (807-milodiy) sanaga qadar davom etgan bo‘lib, ushbu vaqt davomida arab noiblari tomonidan Turon shahar va qishloqlariga qarshi 40 ga yaqin harbiy yurishlar amalga oshirilgan [4, b. 3]. 
Taniqli sharqshunos akademik V.V. Bartold dalolatiga ko‘ra, arablarning Movarounnahrga qilgan eng so‘nggi bosqini 207- hijriy yilda (823- milodiy yil) Ustrushonaga nisbatan amalga oshirilgan. Bundan kelib chiqib aytish mumkinki, xalifalikning Movarounnahrga nisbatan amalga oshirilgan dastlabki sinov chopqinlari hijriyning 32-yilida (milodiy 654-yil) yuz berganligini hisobga olib olib, arablar mintaqani zabt etish uchun 169 yil sarflagan, deyish mumkin bo‘ladi. Mazkur dalil mahalliy aholining istilochilarga nisbatan qanchalik mardonavor, shiddatli kurash olib borganligini, bosqinchilarga uzluksiz qattiq qarshilik ko‘rsatganligini anglatib turadi. 

Arablarning harbiy yurishlari amalga oshirila boshlangan davrda – VII-VIII asrlarda So‘g‘d, Xorazm, Shosh, Farg‘ona, Ustrushana, Toxariston o‘lkalari qatorida, Xurosonning bir qismi ham Markaziy Osiyo sarhadiga mansub bo‘lgan. Turon zaminidagi viloyatlar uyushmagan va boshboshdoq, binobarin, harbiy jihatdan zaif bo‘lib, o‘zaro nifoqlashish, ich-ichidan bo‘linish iskanjasida qolib kelardi. Misol uchun, Zarafshon va Qashqadaryo vohalarini qamragan So‘g‘d hududi arab fotihlari talab solib kelgan paytda siyosiy jihatdan ikki – Samarqand va Buxoro qismlariga bo‘lingan holda hukm surardi [4, b. 5]. Amudaryo ortidagi mulklarda parokandalik, mahalliy hukmdorlar yovlashishining nechog‘lik avj olganligi Eronni 651-yilda zabt etgan arablardan pinhon qolmagan. O‘sha davrda bu mintaqadagi birlashmaslik, mahalliy hukmdorlarning o‘zaro nizo va ixtiloflari manzarasi sharqshunos olim, akademik V.V. Bartold tomonidan quyidagicha ta’riflanadi:
“Arablarning o‘zaro muttasil urushlarga ruju qo‘ygan ko‘plab mayda hokimliklar, jangovar va shijoatli, biroq mutlaqo uyushmagan bahodirlar tabaqasiga qarshi ish ko‘rishlariga to‘g‘ri keladi. Bunday sharoitda jang oqibatiga shubha bo‘lishi mumkin emasdi. Mahalliy ixtiloflarga qiyos etilganda, arablar orasidagi o‘zaro nizolar, hatto, shimoliy arablar va janubiy arablar qabilalarining bir-biriga bo‘lgan adovati hech bir ahamiyat kasb etmasdi [2, b. 240]”.

Demak, Arab xalifaligining Markaziy Osiyo hududiga, jumladan, Movarounnahr yerlariga tomon qaratilgan harbiy yurishlari arafasida mintaqadagi  murakkab siyosiy vaziyat, mahalliy sulolalarning hokimiyat uchun o‘zaro kurashlari, ichki nizolar, umuman olganda, mavjud siyosiy parokandalik arablar uchun istiloni tezlashtirgan asosiy sabablardan biri bo‘lib xizmat qilgan edi.

Arablarning Markaziy Osiyo yerlariga kirib kelishi, dastlab, xalifa Usmon ibn Affon davridan (hijriy 23-35/ milodiy 644-656) [3, b. 11] boshlangan. Chunonchi, arablar VII asr o’rtalarida Sosoniylar Eronini zabt etadilar va 651-yilda Marvni jangsiz egallab, u yerda mustahkamlanib oladilar. Shu o‘rinda, turkiyalik tarixchi professor Zakariyo Kitapchi (Zekeriya Kitapci) o‘zining “Turkistan’in Musluman Araplar Tarafindan Fethi” (“Turkistonning musulmon arablar tomonidan fath etilishi”) nomli asarida qayd etishicha, arablarning Markaziy Osiyoga qaratilgan dastlabki yurishlari xalifa Umar ibn Xattob davridan (hijriy 13-23/ milodiy 634-644-yillar) [3, b. 11] boshlangan bo‘lib, bu xalifaning noibi Ahnaf bin Qays tomonidan 642-yillarda amalga oshirilgan [8, b. 39]. Bu ma’lumotdan arablar VII asrning yarmiga qadar Amudaryo orti hududlariga qadam qo‘ygan, deb bo‘lmaydi. Chunki, olim o‘z asarida xalifa Umar o‘z hukmronligi davrida arablarning Amudaryoni kechib o‘tishlarini ta’qiqlaganligi sababli, mazkur istilochilik harakatlari faqatgina Xuroson hududlaridagina amalga oshirilgan bo‘lib, Amudaryo ortidagi mulklarga qaratilgan dastlabki chopqinlar esa Ubaydulloh ibn Ziyod Xuroson noibi bo‘lgan vaqtda amalga oshirilganligi ham aytib o‘tadi [8, b. 40]. 
Shuningdek, Gerhard Endressning “Islam: An Historical Introduction” nomli asarida keltirilgan xaritada ham 661-yilgacha arablar tomonidan egallangan hududlar sirasiga Xuroson yerlaridan Amudaryoning yuqori oqimigacha bo‘lgan hududlar kiritilgan va Arab xalifaligi tarkibidagi yerlar sifatida ko‘rsatilgan [9, b. 113]. 

Tarixiy manbalarda ham arablarning Movarounnahr zaminiga uyushtirilgan ilk harbiy yurishlari xalifa Muoviya (Muoviya I ibn Abu Sufyon) zamonida (hijriy 41-60/ milodiy 661-680-yillar) [3, b. 12], arab harbiy qo‘mondoni Ubaydulloh ibn Ziyod nomi bilan bog‘lanadi. 
Shuningdek, arablarning So‘g‘dga dastlabki yurishi Ubaydulloh ibn Ziyod kelishidan yigirma yil muqaddam yuz bergan edi, degan fikrlar ham mavjud. Ushbu fikr tarafdorlari arablar 651-yilda Marvda mustahkamlanib olgach, oradan ko‘p o‘tmay Amul yonidan Amudaryoni kechib o‘tib, Poykand va Buxoro sari ichkarilab borishgan, deb hisoblaydilar [7, b. 36]. Eng muhimi, Movarounnahrga ikkinchi yo‘nalish – janubiy sarhaddan o‘tuvchi Kesh (hozirgi Shahrisabz) yo‘li ham bo‘lganki, arablar xuddi shu yo‘l orqali 654-yilda So‘g‘dga kirib borishgan [7, b. 36]. 

Manbalarda arab qo‘shinlari soni odatda aniq ko‘rsatilmaydi. Buxoroga yordamga kelgan Kesh va Naxshab lashkarlari soni juda aniq – 120 ming kishi deb aytiladi. “O‘zbekiston SSR tarixi”da: “Balazuriyning aytishicha, Ziyod ibn Abu Sufyon 671-yilda Robi ibn Ziyod Xorisni Xuroson noibi qilib tayinlagan. U Basra, Kufa va ularning atrofidagi aholidan 50 ming arabni Robi ibn Ziyod bilan birga yuborgan. Ular Amudaryoning shimoliy qirg‘og‘iga, ya’ni Movarounnahrga o‘tkazilgan. Bu ko‘chirib keltirilgan kishilarning arab qo’shinlari tarkibiga kirganligiga shubha bo‘lishi mumkin emas, biroq ularning o‘z oilalari bilan yuborilganligi ulardan Markaziy Osiyoni mustamlaka qiluvchilar sifatida foydalanmoqchi bo‘lganliklarini ko‘rsatadi”, deyiladi [6, b. 125].

“Tarixi Tabariy”da ham shu voqea qayd etilgan. Hijriy 51-yilda (milodiy 671-yil) Ziyod (ibn Abu Sufyon) Robi ibn Ziyod al-Xorisiyni Xuroson noibi qilib tayinlanadi. 51-yilning boshlarida u o‘z yaqinlari bilan Xurosonga kelib o‘rnashadi, ammo, uning Movarounnahr sari qo‘shin tortganligi aytilmaydi. 50 ming kishilik ko‘ch-karvon haqida eslatilmaydi ham. Tabariy tarixi bo‘yicha, bu voqea bundan 5-6 yil muqaddam yuz bergan bo‘lib chiqadi. “Tarixi Tabariy”da bayon etilishicha, 45-yilda, hali Muoviya xalifa bo‘lib turgan davrda, “Ziyod (ibn Abu Sufyon) Xulayd bin Abdulloh al-Hanafiyga Xuroson noibi qilib tayinlanganligini yozib yubordi. So‘ngra u ar-Robi bin Ziyod al-Xorisiyni 50 ming kishiga boshliq qilib, Xurosonga jo‘natdi…”. Basra va Kufadan yig‘ilgan 50 ming kishilik qo‘shin (at-Tabariyda ularni ko‘chirib keltirilgan deyilmaydi), Xurosonni egallash uchun  tashlangan qo‘shimcha kuch edi [6, b. 126]. 
Ar-Robi ibn Ziyod oradan ikki yil o‘tib, vafot etadi. 54-yilda, ya’ni milodiy 673-yilning oxiri va 674-yilning boshlarida Xuroson noibi qilib Muoviya tomonidan Ubaydulloh ibn Ziyod tayinlanadi. Tabariy Ubaydulloh (ibn) Ziyod Xurosonga kelib, darhol Buxoro yurishiga otlanganligini zikr etadi:

“Ubaydulloh Xurosonga keldi va daryodan o‘tib, tuyalarda Buxoro tog‘lari tomon yo‘l oldi. Shaxsan u, qo‘shin boshida ularga (ya’ni, buxoroliklarga) qarshi Buxoro tog‘lari orqali o‘tib borgan birinchi kishi edi”.

Narshaxiyning “Tarixi Buxoro” asarida yozilishicha [1, b. 45], “… Xalifa Muoviya Ubaydulloh ibn Ziyodni Xurosonga jo‘natadi va u Jayhun daryosini kechib o’tib, Buxoro zaminiga qadam qo‘yadi. Bu paytda u yerning podshohi Xotun bo’lib, uning o‘g‘li Tug‘shoda hali kichkina edi. Keyin Ubaydulloh (ibn) Ziyod Poykand va Romtin (Romitan) ni egalladi, Buxorodan to‘rt ming asirni o‘ziga oldi. Bu 503-yilning oxiri 504-yilning avvalida bo‘ldi” [10, b. 52]. 

Xalifa Muoviya VII asrning uchinchi choragi oxirlarida Movarounnahrga qarshi sinov yurishlarini amalga oshirmoqda edi. Ubaydulloh ibn Ziyodning Buxoroga qilgan bosqini shu nuqtai nazardan amalga oshirilgan edi. 

Hijriy 56-yilda (milodiy 676-yil) Xuroson noibligiga Sa’id ibn Usmon tayinlanadi. Narshaxiy Sa’id ibn Usmonning Jayhundan o‘tib Buxoroga yetganida, “So‘g‘d, Kesh va Naxshab lashkarlari yetib keldilar. Ularning soni bur yuz yigirma ming edi”, deb xabar beradi. Bu gal ish jangga tortmaydi. Sa’id ibn Usmon sakson kishini garovga olib, Samarqand tomon ketadi [5, b. 239].

Movarounnahrga qilingan ikki yurish Buxoro va Samarqand bilan cheklangan edi. Hijriy 61-yilda (milodiy 680-681-yillar) xalifa Yazid ibn Muoviya (hijriy 60-64 / milodiy 680-683-yillar) [3, b. 12] Xuroson noibi qilib Salm ibn Ziyodni tayinlaydi. Salm ibn Ziyod Movarounnahrga uchinchi bosqinni amalga oshirgan kishi bo‘ladi [6, b. 128].

Xulosa qilib aytsak, arablar tomonidan amalga oshirilgan istilochilik yurishlarining birinchi davrida (VII asr o’rtalaridan VIII asr boshigacha) aniq belgilangan maqsadlarga yo‘naltirilgan harbiy yurishlar amalga oshirilmaydi, ya’ni VIII asrgacha bo‘lgan yurishlar mintaqani bo‘ysundirish emas, balki talash, talon-taroj qilish yo‘sinida ekanligi ko‘zga tashlanadi. Ushbu harbiy yurishlar arablarning Markaziy Osiyo mintaqasi hududida olib borgan istilochilik harakatlarining birinchi bosqichi sifatida baholanib, asosan, Xuroson yerlarining egallanishi hamda Amudaryoning narigi sohilidagi hududlarga – Buxoro hamda So‘g‘d o‘lkasi yerlariga uyushtirilgan harbiy bosqinlar davri bo’ldi.

